Vendim nr. 19 datë 14.02.2017
Kolegji i Gjykatës Kushtetuese të Republikës së Shqipërisë (Kolegji), i përbërë nga:

Vladimir Kristo, 
Anëtar
  i  Gjykatës  Kushtetuese


Vitore Tusha,              Anëtare e
 “
  “

Besnik Imeraj,            Anëtar    i
 “
  “

në datën 14.02.2017 mori në shqyrtim paraprak kërkesën me nr.19 Akti, që i përket:

KËRKUES: 

BEKIM METAJ, FARUDIN METAJ, ZYDI METAJ, 

LIRIM METAJ, SHEZAI MEÇAJ, SELMAN MEÇAJ, 





ASTRIT MEÇAJ

OBJEKTI: 
Shfuqizimi si i papajtueshëm me Kushtetutën e Republikës së Shqipërisë i vendimit nr.00-2014-3635, datë 11.12.2014 të Kolegjit Administrativ të Gjykatës së Lartë. 

BAZA LIGJORE: 
Nenet 42/1/2, 131/f, 134/1/i dhe 142/1 të Kushtetutës së Republikës së Shqipërisë; nenet 27-31 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar.

Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe diskutoi çështjen në tërësi,
V Ë R E N:
I
1. Me VKM-në nr.1284, datë 23.12.2009 “Për shpronësimin, për interes publik, të pronarëve të pasurive të paluajtshme, pronë private, që preken nga ndërtimi i segmentit rrugor Levan - Vlorë” është vendosur shpronësimi i pronarëve të pasurive të paluajtshme që preken nga ndërtimi i këtij segmenti, sipas listës bashkëlidhur këtij vendimi, ku bëjnë pjesë edhe kërkuesit, dhe kompensimi i tyre sipas masës përkatëse të përcaktuar po me këtë VKM. 

2. Kërkuesit i janë drejtuar gjykatës së shkallës së parë me padi me objekt anulimin e pjesshëm të VKM-së nr.1284, datë 23.12.2009, si një akt administrativ absolutisht i pavlefshëm, për sa i përket disponimit mbi kërkuesit; anulimin e pjesshëm të vendimit të Ministrisë së Punëve Publike, Transportit dhe Telekomunikacionit, si një akt absolutisht i pavlefshëm, për sa i përket disponimit mbi kërkuesin Selman Meçaj; detyrimin e palës së paditur t’u njohë kërkuesve shpronësimin e pasurive të paluajtshme që preken nga ndërtimi i segmentit të rrugës Levan-Vlorë, sipas vlerës së llogaritur për m2.

3. Me vendimin nr.7056, datë 30.09.2010, Gjykata e Rrethit Gjyqësor Tiranë ka vendosur rrëzimin e kërkesëpadisë. Kundër këtij vendimi kërkuesit kanë paraqitur ankim.  
4. Me vendimin nr.1390, datë 14.06.2011, Gjykata e Apelit Tiranë ka vendosur lënien në fuqi të vendimit të mësipërm. 

5. Në vitin 2011 kërkuesit i janë drejtuar Gjykatës Kushtetuese me kërkesë për shfuqizimin e kësaj VKM-je. Me vendimin nr.72, datë 11.07.2011, Kolegji i Gjykatës Kushtetuese ka vendosur moskalimin e çështjes për shqyrtim në seancë plenare.  

6. Në bazë të rekursit të paraqitur nga kërkuesit, me vendimin nr.00-2014-3635, datë 11.12.2014, Kolegji Administrativ i Gjykatës së Lartë ka vendosur mospranimin e rekursit të paraqitur me arsyetimin se nuk përmban shkaqe nga ato që parashikon neni 58 i ligjit nr.49/2012 “Për organizimin dhe funksionimin e gjykatave administrative dhe gjykimin e mosmarrëveshjeve administrative”.

II
7. Kërkuesit i janë drejtuar me kërkesë Gjykatës Kushtetuese (Gjykata) sipas objektit, duke paraqitur këto shkaqe në mënyrë të përmbledhur:

7.1. Është cenuar parimi i barazisë para ligjit, pasi VKM-ja nr.1284/2009 krijon diskriminim ndërmjet pronarëve që janë paguar për shpronësimin e pasurive të tyre në vlerën 1600 lekë/m2 sipas kërkesës për shpronësim të Ministrisë së Punëve Publike, Transporteve dhe Telekomunikacionit (MPPTT) dhe atyre që për të njëjtat prona dhe segment rrugor janë paguar në vlerën 550.8 lekë/m2 sipas VKM-së së kundërshtuar. 

7.2. VKM-ja nr.1284/2009 cenon parimin e sigurisë juridike, pasi zvogëlon të drejtat e fituara nga kërkesa për shpronësim publik nr.6767/1, datë 17.12.2007 e MPPTT-së, që parashikonte shpronësimin në vlerën 1600 lekë/m2.

7.3. VKM-ja nr.1284/2009 cenon standardin kushtetues të vlerësimit të drejtë të pronës që shpronësohet, të sanksionuar në nenin 41/4 të Kushtetutës, pasi vlera e parashikuar prej saj është 3 herë më e vogël se vlera e tregut dhe vlera e parashikuar nga MPPTT-ja.

7.4. Është cenuar neni 142 i Kushtetutës, pasi vendimi i Gjykatës së Lartë është i paarsyetuar. Ai nuk jep asnjë arsye për shkaqet konkrete që çuan në mospranimin e rekursit për shqyrtim në seancë gjyqësore. Ky vendim është jologjik dhe i paplotë, pasi në rekurs nuk janë ngritur pretendime në lidhje me provat e administruara, por pretendime që kanë të bëjnë me shkelje të të drejtave kushtetuese të pronarëve. 

7.5. Është cenuar neni 42 i Kushtetutës, pasi Gjykata e Lartë u ka mohuar kërkuesve të drejtën për t’u dëgjuar e për të paraqitur çështjen në seancë gjyqësore. 

7.6. Duke mos u shprehur në themel për pretendimet si më sipër të ngritura në rekurs, Gjykata e Lartë ka cenuar parimin e paanshmërisë në gjykim.

III
Vlerësimi i Kolegjit
A. Për legjitimimin e kërkuesve
8. Kolegji vëren se kërkuesit legjitimohen ratione personae, në kuptim të neneve 131/f dhe 134/1/i të Kushtetutës, dhe ratione temporis, pasi kërkesa është paraqitur brenda afatit ligjor të parashikuar në ligjin nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”.

9. Në lidhje me legjitimimin ratione materiae të kërkuesve, në jurisprudencë të vazhdueshme Gjykata ka theksuar se interpretimi i ligjit, zbatimi i tij në çështjet konkrete, si dhe vlerësimi i fakteve dhe rrethanave janë çështje që ndajnë juridiksionin e gjykatave të zakonshme nga juridiksioni kushtetues. Kontrolli kushtetues që kjo Gjykatë ushtron ndaj vendimeve gjyqësore është i kufizuar vetëm në funksion të mbrojtjes së të drejtave kushtetuese të individit për një proces të rregullt ligjor. Problemet e interpretimit dhe të zbatimit të ligjit për zgjidhjen e çështjeve konkrete nuk përbëjnë juridiksion kushtetues, nëse ato nuk shoqërohen me cenimin e këtyre të drejtave (shih vendimin nr.3, datë 19.02.2013 të Gjykatës Kushtetuese).

10. Kolegji vëren se pretendimet e kërkuesve në thelb lidhen me vlerën e shpronësimit të pasurive të tyre të përcaktuar me VKM-në nr.1284/2009, më konkretisht me cenimin e parimit të sigurisë juridike, të barazisë para ligjit dhe vlerësimit të drejtë të provës, të cilat, bazuar në standardet e mësipërme, kanë të bëjnë me mënyrën e interpretimit të ligjit nga ana e gjykatave të zakonshme dhe zgjidhja e tyre nuk përfshihet në juridiksionin kushtetues. Interpretimi i ligjit, duke përcaktuar përmbajtjen e tij, është atribut i organeve që e zbatojnë atë dhe nisur nga ky parim, sqarimi i kuptimit apo interpretimi i çdo dispozite ligjore të zbatueshme gjatë shqyrtimit të një çështjeje të caktuar është në kompetencë të gjykatave të sistemit të zakonshëm gjyqësor (shih vendimin nr.4, datë 05.02.2014 të Gjykatës Kushtetuese). Për rrjedhojë, kërkuesit nuk legjitimohen ratione materia në lidhje me këto pretendime.

B. Për pretendimet për procesin e zhvilluar në Gjykatën e Lartë
11. Sipas kërkuesve, vendimi i Gjykatës së Lartë, në kundërshtim me nenin 142 të Kushtetutës, është jologjik dhe i paplotë, pasi në rekurs nuk janë ngritur pretendime në lidhje me provat e administruara, por pretendime që kanë të bëjnë me shkeljen e të drejtave kushtetuese të pronarëve. Gjykata e Lartë u ka mohuar kërkuesve të drejtën për t’u dëgjuar e për të paraqitur çështjen në seancë gjyqësore, si dhe ka cenuar parimin e paanshmërisë në gjykim, pasi nuk është shprehur në themel për pretendimet e ngritura në rekurs.

12. Gjykata ka theksuar se është në kompetencë të Kolegjit të Gjykatës së Lartë të analizojë dhe të vlerësojë nëse shkaqet e ngritura në rekurs janë në përputhje me kërkesat e ligjit. Kjo është një veprimtari e domosdoshme në funksion të aksesit në gjykatë vetëm të atyre çështjeve që i parashikon ligji, duke lënë jashtë përzgjedhjes kërkesat e paarsyeshme dhe haptazi të pambështetura në ligj (shih vendimin nr.45, datë 23.07.2012 të Gjykatës Kushtetuese). Kolegji i Gjykatës së Lartë në dhomën e këshillimit është organi që analizon dhe vlerëson nëse shkaqet e ngritura në rekurs janë në përputhje me kërkesat e ligjit, duke vlerësuar kështu nëse rekursi përmban shkaqe për t’u kaluar për shqyrtim në seancë gjyqësore. Sikundër për pranimin, ashtu edhe për mospranimin e rekursit, dhoma e këshillimit, nëpërmjet arsyetimit të vendimeve të saj, luan rolin e një filtri të kërkesave që i drejtohen Gjykatës së Lartë. Në rast se Kolegji në dhomën e këshillimit krijon bindjen se shkaqet e ngritura në rekurs objektivisht nuk gjejnë mbështetje në aktet e administruara në dosjen gjyqësore, atëherë është në kompetencën e tij të vendosë, në pajtim me kërkesat ligjore, mospranimin e çështjes për shqyrtim në seancë gjyqësore (shih vendimin nr.6 datë 10.02.2014 të Gjykatës Kushtetuese). Vetëm fakti i shqyrtimit të rekursit në dhomën e këshillimit nga ana e Gjykatës së Lartë dhe mospranimi i tij për shqyrtim në seancë gjyqësore nuk mjaftojnë për të konkluduar se procesi i zhvilluar në atë gjykatë është jo i rregullt nga pikëpamja kushtetuese.

13. Kolegji vlerëson se edhe në rastin konkret kërkuesit e kanë ushtruar lirisht të drejtën e ankimit nëpërmjet paraqitjes së rekursit në Gjykatën e Lartë, por kjo e drejtë nuk nënkupton se gjykata duhet ta kalojë çështjen në seancë ose të pranojë kërkimet e palëve në çdo rast. Kolegji Administrativ i Gjykatës së Lartë, në përputhje me kompetencat e tij ligjore dhe dispozitat procedurale që rregullojnë gjykimin e çështjeve administrative në atë shkallë gjykimi, ka marrë në shqyrtim shkaqet e paraqitura në rekurs, duke mbajtur një qëndrim të shprehur lidhur me to. Për rrjedhojë, procesi i zhvilluar në Gjykatën e Lartë nuk ngre dyshime për cenimin e elementeve të procesit të rregullt ligjor.
14. Për sa i takon pretendimit në lidhje me nenin 142 të Kushtetutës, Gjykata ka theksuar se arsyetimi i kufizuar i vendimit të marrë në dhomën e këshillimit nuk e cenon procesin e rregullt ligjor. Kjo formë arsyetimi është tashmë e konsoliduar në praktikën e Gjykatës së Lartë, përderisa shpreh në thelb shkaqet e mospranimit të rekursit nga ana e kolegjeve të saj gjatë shqyrtimit të tij paraprak në dhomën e këshillimit (shih vendimin nr.13, datë 10.03.2016 të Gjykatës Kushtetuese). Në këtë kuptim rezulton se vendimi i kundërshtuar i Gjykatës së Lartë për mospranimin e rekursit përmban, në pjesën hyrëse të tij, objektin e padisë, disponimet e gjykatave, si dhe shkaqet që kërkuesit kanë parashtruar në rekurs. Ndërsa në pjesën arsyetuese, në përputhje me standardet e gjykimit paraprak në dhomën e këshillimit, Kolegji Administrativ ka arritur në përfundimin se rekursi i paraqitur nuk përmbush kriteret e parashikuara nga ligji, pasi nuk përmban shkaqe nga ato që parashikon neni 58 i ligjit nr.49/2012 “Për organizimin dhe funksionimin e gjykatave administrative dhe gjykimin e mosmarrëveshjeve administrative”. Për rrjedhojë, Kolegji vlerëson se pretendimet e kërkuesve në lidhje me procesin e zhvilluar në Gjykatën e Lartë janë të pabazuara.

15. Për sa më sipër, Kolegji arrin në përfundimin se kërkesa në shqyrtim nuk mund të kalojë për shqyrtim në seancë plenare.
PËR KËTO ARSYE,
Kolegji i Gjykatës Kushtetuese të Republikës së Shqipërisë, në bazë të nenit 31 të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,
V E N D O S I:
Moskalimin e çështjes për shqyrtim në seancë plenare.

